
АННОТАЦИЯ
Мазкур мақолада маъмурий ихтиёрийликни амалга ошириш устидан самарали суд назоратини 

таъминлаш, маъмурий судларнинг маъмурий тартиб-таомилларни амалга оширишда дискрецион 
ваколатнинг қонунийлиги принципини қўллаш билан боғлиқ муаммоларни ҳал этишда тутган 
ўрни ҳамда аҳамияти ўрганилган. Бундан, ташқари, айрим хорижий давлатларда маъмурий 
ихтиёрийликни амалга ошириш тартиби ва шартлари таҳлил этилган. Маъмурий ихтиёрийликни 
амалга ошириш устидан самарали суд назоратини таъминлашдаги айрим муаммолар ҳамда уларни 
бартараф этиш юзасидан таклиф ва тавсиялар ишлаб чиқилган.

қонунийлиги принципи, маъмурий тартиб-таомиллар, суд назорати, мутлақ дискреция, маъмурий 

РЕАЛИЗАЦИЕМ АДМИНИСТРАТИВНОГО УСМОТРЕНИЕ

АННОТАЦИЯ
Статья посвящена вопросам организации эффективного судебного надзора за административным 

усмотрением. С этой целью в нём анализирована роль и значение административных судов, включая 
вопросы принципа правомерного применения усмотрений судебной властью. Кроме того, были 
проанализированы порядок и условие реализации административного усмотрения в некоторых 
зарубежных странах. В заключение разработаны предложения и рекомендации по устранению 

проблем в обеспечении эффективного судебного контроля за реализацией административного 
усмотрения.

Ключевые слова: административное усмотрение, дискреция, дискреционное полномочие, 
принцип правомерности административного усмотрения, административные процедуры, судебный 
надзор, абсолютное усмотрение, административный документ.

ISSUES OF LAUNCHING EFFECTIVE JUDICIAL SUPERVISION OVER THE 
ADMINISTRATIVE DISCRETION

ANNOTATION
This article is concerned with the issues of launching efficient judicial supervision over the administrative 

discretion. To this end, it analyses the role of administrative courts, including issues of legitimate applying 
the judicial power of discretion. For that purpose, the power of administrative discretion has been analysed 
in a comparative level. It concludes with suggesting recommendations on current regulative framework 
of legislation. 

Keywords: administrative discretion, discretion, discretionary powers, the principle of legitimation of 
discretion, administrative-procedures, judicial supervision, exclusive discretion, administrative document. 
                                                                                                                                                                        

Бизга маълумки, суд ҳокимияти ҳуқуқни муҳофаза қилувчи органлар тизимида қонунийликни 
таъминлаш ҳамда адолат қарор топишида муҳим вазифани амалга оширади. Дискрецион ваколат 
натижасида эса, айрим ҳолларда коррупцияга йўл қўйилиши ёки манфаатдор шахсларнинг 
ҳуқуқлари ҳамда қонуний манфаатлари бузилиши мумкин. 

Америка Қўшма Штатлари Олий суди судьяси Уильям Орвил Дуглас ҳам мана шундай 
ҳолатларни инобатга олган ҳолда дискрецион ваколат тўғрисида қуйидаги фикрни билдирган: 
дискреция мутлақ даражага етганда, инсон ҳамиша азият чекади. Мутлақ дискреция инсоннинг 
бошқа кашфиётларидан фарқли ўлароқ, унинг озодлигига нисбатан кучли талафот етказувчидир 
[1].

Шу сабабли, мана шундай ҳолларда маъмурий судларнинг маъмурий тартиб-таомилларни 
амалга оширишда дискрецион ваколатнинг қонунийлиги принципини қўллаш билан боғлиқ 
муаммоларни ҳал этишда тутган ўрни хусусида сўз юритиш мақсадга мувофиқ бўлади. 

Дискрецион ваколат бир қатор мамлакатлар қонунчилигида қўлланилган атама бўлиб, мазкур 
тушунча мансабдор шахсга ўз хоҳишига кўра ҳаракат қилиш ҳуқуқини назарда тутади. 

Дискрецион ваколат (французча discretionnaire – шахсий ихтиёрга боғлиқ) – орган ёки 
мансабдор шахсга қонун доирасида ўз ихтиёрича фаолият кўрсатиш ваколатини бериш деган 
маънони англатади [2].

Назарий жиҳатдан маъмурий органларнинг ихтиёрий ваколати, солиқ имтиёзлари, бошқа 
имтиёзлар бериш ёки санкциялар ва жарималар қўллаш тўғрисида қарор қабул қилишда 
мансабдор шахс бир хил ёки ўхшаш вазиятларда турли қарорлар қабул қилиш ҳуқуқига эга бўлган 
ҳолларда юзага келиши мумкин. Аммо мазкур ваколатнинг қўлланилиши шахс, жамият ва давлат 
манфаатларига зарар етказмаслиги керак.

Ўзбекистон Республикасининг 2018 йил 8 январда қабул қилинган “Маъмурий тартиб-
таомиллар тўғрисида”ги ЎРҚ–457-сон Қонунининг 17-моддасида маъмурий ихтиёрийликнинг 
(дискрецион ваколатнинг) қонунийлиги принципи келтириб ўтилган. Унга кўра, маъмурий орган 
маъмурий ихтиёрийликни (дискрецион ваколатни) қонун ҳужжатларида белгиланган доирада 
амалга ошириши шарт [3].

Маъмурий ихтиёрийлик (дискрецион ваколат) асосида қабул қилинган маъмурий ҳужжатлар ва 

амалга оширилган маъмурий ҳаракатлар ушбу ваколатнинг мақсадига мос келиши керак.
Кўпгина хорижий мамлакатларда маъмурий тартиб-таомиллар тўғрисидаги қонунчиликни 

ишлаб чиқишда муҳим тамойилларни аниқлаб олишга алоҳида эътибор қаратилади. 
Масалан, АҚШда барча аҳоли учун маъмурий тартиботнинг содда, ошкора (дискрецион 

ваколатдан келиб чиқиб қабул қилинадиган қарорлар ҳам барча учун маълум бўлиши талаб 
этилади), аниқ ва равшан бўлиши (бунда маълумот бериш, очиқ мажлисларни ўтказиш, норма 
ижодкорлиги ва бошқалар назарда тутилган) муҳим тамойил этиб белгиланган.

Мазкур ҳолат дискрецион ваколатнинг қонунийлиги маъмурий тартиб-таомилларнинг очиқлиги, 
шаффофлиги ва тушунарлилиги ва тенг ҳуқуқлилик каби принциплар билан боғлиқлигини 
билдиради ва бу принциплар ҳам “Маъмурий тартиб-таомиллар тўғрисида”ги Қонунда ўз аксини 
тўлиқ топган. 

Бундан ташқари, дискрецион ваколат асосли қўлланилиши лозим. “Маъмурий тартиб-
таомиллар тўғрисида”ги Қонуннинг 54-моддасида ҳам дискрецион ваколатнинг қонунийлигини 
таъминлашга хизмат қилувчи норма белгилаб қўйилган. Мазкур моддага кўра маъмурий 
ҳужжатнинг асослантирувчи қисмида қабул қилинган маъмурий ҳужжатнинг барча ҳақиқий ва 
юридик асослари келтирилиши керак.

Дискрецион ваколатни амалга ошириш бўйича самарали суд назоратини таъминлашнинг 
мажбурий шарти – бу стандартлар (мезонлар)нинг қонуний таърифи бўлиб, унинг ёрдамида суд 
давлат маъмуриятининг ўз қонунига ёки бошқа норматив-ҳуқуқий ҳужжатга мувофиқлиги учун 
ихтиёрий ҳаракатларини баҳолаши мумкин. 

Суд маъмурий органнинг дискрецион ваколат асосида чиқарган маъмурий актини “Маъмурий 
тартиб-таомиллар тўғрисида”ги Қонунга ёки бошқа норматив-ҳуқуқий ҳужжатга риоя қилинганлиги 
юзасидан баҳолаши учун мумкин бўлган стандартлар (мезонлар) ўрганилиши мақсадга мувофиқ. 
Бундай стандартларни ўрнатувчи қонунчилик ҳужжатлари дискрецион ваколатни амалга ошириш 
устидан самарали суд назоратини таъминлаш учун зарурдир.

Суд дискрецион ваколатларни амалга оширилишини икки босқичда, яъни дискрецион 
ваколатларни тақдим этиш (ваколат бериш) ва дискрецион ваколатларни ҳақиқатдан ҳам 
амалга оширилиш босқичларида назорат қилади. Қайд этиб ўтиш жоизки, Европанинг маъмурий-
ҳуқуқий фанида ва қонунчилигида, суд томонидан қуйидаги ҳолатларда маъмурий ихтиёрийлик 
асосида қабул қилинган қарорлар ноқонуний деб топилиши кўрсатиб ўтилган:

– агар улар яққол мазкур орган ваколат доирасидан четга чиққан бўлса;
– агар ҳокимият органи ўз ваколатларини қонунда белгилаб қўйилган мақсадларга зид равишда 

қўллаган бўлса;
– агар маъмуриятнинг ҳаракатлари ишнинг ҳақиқий ёки ҳуқуқий ҳолатини нотўғри баҳоланишига 

асосланган бўлса [4, Б.110].
2018 йил 25 январдан кучга кирган Ўзбекистон Республикасининг Маъмурий суд ишларини 

юритиш тўғрисидаги кодекси демократик давлатни шакллантириш йўлида жуда муҳим қадам 
сифатида қаралиши керак. Кодекснинг 26-моддасида судловга тааллуқлилик келтириб ўтилган 
бўлиб, унга кўра Маъмурий судга фуқаролар ва юридик шахсларнинг бузилган ёки низолашилаётган 
ҳуқуқлари, эркинликлари ва қонуний манфаатларини ҳимоя қилиш тўғрисидаги, маъмурий ва 
бошқа оммавий ҳуқуқий муносабатлардан келиб чиқадиган ишлар тааллуқлидир.

Суд томонидан ҳал этилиши лозим бўлган ишлар сирасига эса, қуйидагилар киради:
1) идоравий норматив-ҳуқуқий ҳужжатлар юзасидан низолашиш тўғрисидаги;
2) давлат бошқаруви органларининг, маъмурий-ҳуқуқий фаолиятни амалга оширишга ваколатли 

бўлган бошқа органларнинг, фуқаролар ўзини ўзи бошқариш органларининг ва улар мансабдор 
шахсларининг қонун ҳужжатларига мос келмайдиган ҳамда фуқаролар ёки юридик шахсларнинг 
ҳуқуқларини ва қонун билан қўриқланадиган манфаатларини бузадиган қарорлари, ҳаракатлари 
(ҳаракатсизлиги) юзасидан низолашиш тўғрисидаги;

3) сайлов комиссияларининг хатти-ҳаракатлари (қарорлари) юзасидан низолашиш тўғрисидаги;
4) нотариал ҳаракатни амалга ошириш, фуқаролик ҳолати далолатномаларини ёзишни рўйхатга 

олиш рад этилганлиги ёки нотариуснинг ёхуд фуқаролик ҳолати далолатномаларини ёзиш органи 
мансабдор шахсининг ҳаракатлари (ҳаракатсизлиги) юзасидан низолашиш тўғрисидаги;

5) давлат рўйхатидан ўтказишни рад этиш ёхуд белгиланган муддатда давлат рўйхатидан 
ўтказишдан бўйин товлаш устидан шикоят қилиш тўғрисидаги ишларни ҳал қилади.

Суд фуқаролар ва юридик шахсларнинг бузилган ёки низолашилаётган ҳуқуқлари, эркинликлари 

ва қонуний манфаатларини ҳимоя қилиш тўғрисидаги маъмурий ва бошқа оммавий ҳуқуқий 
муносабатлардан юзага келадиган, қонун билан ўзининг ваколатига киритилган бошқа ишларни 
ҳам ҳал қилади [5].

“Маъмурий тартиб-таомиллар тўғрисида”ги Қонун қабул қилингунга қадар оммавий ҳуқуқий 
муносабатлардан келиб чиқадиган низоларнинг келиб чиқиш асосларида дискрецион ваколатнинг 
қонунийлиги принципини қўллаш билан боғлиқ низолар алоҳида ажратилмаган. Лекин бугунги 
кунга келиб судлар томонидан бу тоифадаги ишлар ҳам мазмунан ҳал этилмоқда.

Дискрецион ваколат асосида қабул қилинган маъмурий ҳужжатларнинг қонунийлиги устидан 
суд назорати хусусида сўз юритишда биз ривожланган хорижий давлатлар тажрибасини келтириб 
ўтишимиз мумкин. 

Албатта, бу борада биринчи навбатда Германия тажрибаси кўз олдимизга келади. Оммавий-
ҳуқуқий муносабатларни қонунчилик билан тартибга солиш ишлари бўйича мазкур давлат кўп 
йиллик тажрибага эга ҳисобланади.

1976 йилда қабул қилинган “Маъмурий процедуралар тўғрисида”ги Германия Федератив 
Республикаси (ГФР) Қонунининг 40-параграфида агар маъмурий орган маъмурий ҳаракатларни 
амалга оширишда ўз хоҳишига кўра ҳаракатланишга ваколатли бўлса, у берилган ваколатлардан 
берилиш мақсадига мувофиқ фойдаланиши ҳамда ихтиёрий ҳаракатларни амалга оширишда қонун 
талабларига қатъий амал қилиши лозимлиги тўғрисидаги норма келтириб ўтилган [6].

“Маъмурий суд процесси тўғрисида”ги ГФР Қонунининг 114-моддасида эса агар маъмурий 
орган ихтиёрий равишда ҳаракатланиш ваколатига эга бўлса, суд дискрецион ваколатнинг 
қонунда белгиланганидан бошқа мақсадда қўлланилиши, ҳуқуқий ёки ҳақиқий (фактик) асосларни 
нотўғри татбиқ этиш натижасида мазкур принципнинг бузилиши келиб чиқиши ҳолатларининг 
мавжудлигини текшириши лозимлигига оид нормалар ўз аксини топган. 

Бизнинг фикримизча, энг муносиб, шу жумладан, давлат бошқаруви органларининг ихтиёрий 
ваколатларини амалга ошириш бўйича суд назорати масалаларини ўрганиш учун қуйидаги таъриф 
кўпроқ мос келади: 

Дискрецион ваколатни амалга оширишдаги маъмурий танлов устидан суд назорати – бу 
норматив-ҳуқуқий ҳужжатларда белгиланган чегаралар доирасида маъмурий орган мансабдор 
шахси томонидан қабул қилинадиган маъмурий ҳужжатни, унинг танлови ҳуқуқий меъёрларга 
мос зарур аниқлик ва асоснинг тўлиқлиги, шартлари, мазмуни, шакли, тартиби, бундай қарор 
қабул қилиш субектларининг умумий ваколатлари бўйича баҳолашдан иборат [7].

Бундан ташқари, маъмурий ихтиёрийликни амалга оширишда уни қўллаш билан боғлиқ 
айрим камчиликларни ҳам қайд этиш жоиз. Маъмурий ихтиёрийликни қўллашда кўп учрайдиган 
хатоларга қуйидагиларни киритишимиз мумкин:

1) маъмурий ихтиёрийликдан фойдаланмаслик (мансабдор шахснинг ўзи маъмурий 
ихтиёрийликни қўллаши кераклигини англамаслиги ёки унинг қароридан маъмурий ихтиёрийлик 
қўлланганлиги аниқ кўринмаслиги);

2) маъмурий ихтиёрийликни нотўғри қўллаш (амалдор (ходим) у ўзи маъмурий ихтиёрийликни 
қўллаш кераклигини англайди-ю, қонун мазмун-моҳиятини нотўғри қўллаганлиги сабабли ўз 
қарорини хато фикрлар асосида қабул қилади ёки баъзи муҳим фактларни инобатга олмайди ёхуд 
инобатга олишга ҳақли бўлмаган фактларни инобатга олади, маъмурий ихтиёрийликнинг ҳуқуқий 
чегараларини англамайди);

3) маъмурий ихтиёрийликни суиистеъмол қилиш (амалдор (ходим)нинг ўзи маъмурий 
ихтиёрийликни қўллаш кераклигини англайди-ю, лекин у ўз қарорини қонун нормаси ва унинг 
доирасида мақсадга мувофиқ асослар билан асослаб беролмайди).

Шунингдек, амалдаги қонунчиликни такомиллаштириш бўйича бир қатор таклифларни 
билдириб ўтмоқчимиз. Хусусан, маъмурий тартибда судгача шикоят қилишни мажбурий тартиб 
сифатида белгилаш мақсадга мувофиқ. Бундан ташқари, Ўзбекистон Республикаси Маъмурий суд 
ишларини юритиш тўғрисидаги кодексининг 1-моддасини қуйидаги таҳрирда баён этиш таклиф 
этилади:

“Маъмурий суд ишларини юритиш тўғрисидаги қонун ҳужжатлари ушбу Кодекс ва бошқа 
қонун ҳужжатларидан иборатдир. Маъмурий суд ишларини юритишда маъмурий тартиб-
таомиллар тўғрисидаги қонун ҳужжатлари нормаларининг бажарилиши текширилади. 
Агар Ўзбекистон Республикасининг халқаро шартномасида Ўзбекистон Республикаси маъмурий 
суд ишларини юритиш тўғрисидаги қонун ҳужжатларида назарда тутилганидан бошқача қоидалар 

белгиланган бўлса, халқаро шартнома қоидалари қўлланилади”.

